
Kezka uxatu ez duen bilera 

Agoizko udalaren bilkura. Herritarren ekimenez, urtegia husteko eskatzen duen mozioa jorratu zuten atzo herrian, eta atzera bota; bi lurrikara izan dira azken egunotan 

EDURNE ELIZONDO - AGOITZ 

A goizko Udalak (Nafarroa) osoko bilera egin zuen atzo. Ohiko bilera izan zen. Giroa, berriz, ezohikoa. Herritar askok egin zuen bat herriko etxeko areto nagusian. Dozenaka lagunek. 50etik gora. Eskuan, ondoren EAko zinegotzi Manu Iribarrenek gainerako zinegotziei aurkeztuko zien mozioa zuten Agoizko biztanleek. Itoizko urtegia husteko eskatzen zuen mozioa, alegia. 

Itoizko urtegiak kalte egindako herritarren elkarteak bultzatu zuen atzo Agoizko udaletxean aztertu zuten testua. «Nazkatuta» daudelako. Eta «beldurtuta» azken hilabeteotan inguruan izan eta entzun diren lurrikarekin eta burrunbekin.Itoizko Koordinakundeak atzo ezagutarazi zuenez, beste bi lur mugimendu izan dira azken bi egunotan urtegitik gertu. Herritarren elkarteko kide Mertxe Larrazak gogoan ditu oraindik joan den ostegunean herrian entzundako ekaitzik gabeko trumoi hotsa. Eta kezkatuta dago. Oso. Atzoko bileran EAko zinegotziaren bidez aurkeztu mozioarekin kezka uxatu nahi zuten Agoizko herritar askok, baina ez zuten lortu. Haientzat, beste behin, udaletxeko eztabaida antzua izan zen.Bilera modu bitxian hasi zen, aurreko bilerako akta sinatu bezain pronto behin-behinekoz bertan behera utzi baitzuen alkateak, «atseden hartzeko». Zinegotzi guztiak aretotik atera ziren. Hamabost minutu pasata, alkateak herritarren plataformako kide bat deitu zuten. Kamera zuen eskuan bilera filmatzeko, baina baimenik ez zion eman Jose Javier Esparzak horretarako.20 minuturen bueltan itzuli ziren zinegotziak eta alkatea udaletxeko areto nagusira. Eta gai zerrenda aztertzeari ekin zioten. Herriko etxean bat egindako herritarren artean harridura nagusitu zen, zinegotzi guztiak kanpoan hitz egiten egon ondoren, bilerari normaltasunez ekin ziotelako. Azkenean, David Ardanazek egin zuen denek buruan zuten galdera: «Zer gertatzen da aurkeztu dugun mozioarekin? Ez duzue aztertu behar?». Alkateak, begirada mahaitik altxatu gabe, afera hori «bileraren bukaeran» jorratuko zutela erran zien aurrean zituen herritarrei. 

Mozioa eta alkatearen proposamena Lurrikarekin eta burrunbekin kezkatuta dauden herritarrek, beraz, bilerako gai zerrenda osoa entzun behar izan zuten, haien interesa piztu zuen mozioa jorratu aurretik: herriko parkea konpontzeko lanak (EAko zinegotziak bileran bertan jakin zuen obrak egiteko proiektua dagoela), musika eskolaren aldeko ekimena, San Migel karrikako etxebizitza batean egin beharreko moldaketa lanak baimentzeko agiria, 0-3 urteko haurrentzako eskola eta abar. 

Hemeretzi puntu zituen atzoko gai zerrendak, eta guztiak hogei minutuan jorratu zituzten Agoizko Udaleko zinegotziek eta alkateak. Udalbatzaren osaketa kontuan hartuta, ez da harritzekoa eztabaidarako aukera handirik ez izatea herrian: Agoizko Talde Independenteak zortzi zinegotzi ditu (atzo bat falta zen), eta EAk bakar bat. 

Gai zerrenda osoa jorratu ondoren, eta alkateak aurkeztu urgentziazko proposamen bat bozkatu ondoren, udaletxean bat egindako herritarrek espero zuten puntuaren txanda ailegatu zen. Azkenean. EAko Manu Iribarrenek aurkeztu zuen Itoizko urtegiak kalte egindako herritarren mozioa. Gogoratu zituen, mozioak jasotzen zuenez, azken hilabeteotan gertatutako lurrikarak eta entzundako burrunbak; gogoratu zituen, halaber, Antonio Casas eta Joaquin Garcia Sansegundo adituek egindako txostenak, lurrikarak urtegia betetzeko lanekin lotzen dituztenak; gogoratu zuen Espainiako Ingurumen ministro Cristina Narbonak beste bi txosten eskatu dituela lurrikaren inguruan; eta gogoratu zuen, azkenik, berriki Kataluniako Jaume Almera Institutuak Vienan aurkeztu duela lur mugimenduak urtegiarekin lotzen dituen ikerketa. 

Horiek guztiak gogora ekarri ondoren, urtegia betetzeko lanak bertan behera uzteko eta husteko eskatu zuen Iribarrenek. Jose Javier Esparza alkateak ez zuen bat egin Iribarrenek azaldutakoarekin. «Narbonak berak erran du urtegia segurua dela. Martxoaren 30ean Ebroko Ur Konfederazioak aurkeztu txostenek, halaber, urtegiaren segurtasuna bermatzen zuten. Kontrako boza emanen dugu». 

Erran eta egin. Zazpi boz kontra. Bat alde. Mozioa atzera bota zuen Agoizko Udalak. Onartu zuen, berriz, alkateak ondoren aurkeztutakoa. «Azken urteotan eztabaida izan da nagusi herrian. Batzuek eta besteek errandakoaren erdian egon gara Agoizko herritarrok», azaldu zuen. Batek baino gehiagok gogorarazi zion alkateari ez dela herrian bizi. Eztabaida egoera horren aurrean, eta Narbonak beste txostenak eskatu dituela kontuan hartuta, «txosten berri horiek erranen dutenaren zain gelditzea» proposatu zuen alkateak: «Txosten horiek zehaztuko dute nork erraten zuen gezurra, eta nork egia. Horren arabera, Narbonari eskatuko diogu, egokia bada, gezurra erran dutenen kontrako neurriak har ditzan», bukatu zuen alkateak. Bozketa berriz. Zazpi alde. bat kontra. 

Udaletxean bat egindako herritarren hasierako harridura areagotu besterik ez zen egin alkatearen proposamena entzunda. «Arazoa ez da eztabaida; arazoa lurrikarak eta burrunbak dira», gogorarazi zuen EAko zinegotziak. Herritarrek errateko zutena entzutera gelditzeko eskatu zioten alkateari. Baina alde egin zuen. 

